
1 TIMOTI
Timoti 'Ina leta 'aigeda Paulo
'ileleya
Mwalo Paulo Timoti ‘'ina paihowa
'i'ebwaeya ma tohekalesiyao gogo Epeso 'oina
'I'ita'itayahidi, ta 'ina leta bewa 'ileleya ma
'oinega paihowaina 'ana loina 'isanapu.

Loyauwedo

1 Yauwedo Timoti, 'ino leta bewa 'oiguwega
litautauyawa. Taugu Paulo, Keliso weyahina ya-
hetohepwaila 'ada To'abiheteina Yehoba ma Yesu
Keliso 'idi loinega, weyahina Keliso 'oina tahe-
hemisa 'ida 'abihetena 'abwa weyahina. 2 Cowa
mwalo Keliso 'uhemisaeya, 'oinega ya'ahwa
natunegowa moisa.

Tamada Yehoba ma 'ida Bada Yesu Keliso sihe-
lauwego, ma wete si'atemuyemuyego, ma 'umiya
yaliyaya.

Lohatoto 'abo'abo weyahina

3 Mwalo 'ane tutenina ya'ebesinegowa ma
yatauya Masidoniya, ma yahenuwa lagugowa,
yagwaeya, “Sahena 'utautauya. Cebwa tuwa
Epeso 'oina 'umiyamiya, ma 'ane tomota tup-
wadi 'u'ausidi ma sahena he'itao hagana ma
hagana sihehe'itadi. 4 Ma wete sahena sigwaeg-
wae ma mwalo babadaedi sanidi si'ina'inanadi.”
Nata gide he'ahwa panapanawa 'ilatu 'oimiya
weyahina he'ote'otetela balaina, sahena tomota
si'abihetedi, ma gesowana 'idi hemisa Yehoba

'loina si'abi'abi. 5 Bewa 'igu loina ma 'ane
nuwami 'ehaudiyega waboi wahelau hilegomi
moisa ma wanuwanuwatuhu bwaibwaini, ma

wahemisa moisa Keliso 'oina. 6 Ma hesi tomota
tupwadi hemisa bewa sﬂogwahateya ta gwae

besobesowega si'waniya. 7 Nuwanuwadi ma
sihe'ita Yehoba 'ina loinao, ma hesi 'idi gwaeyedi
ma 'idi lohatotowedi huhudi geya sisanapudi.

8 Loinaedi tasanapudiya 'abehega 'ebelema
bwebwe'ana, leguma  tamuliya  moisa.
9 Weyahina loinaedi geya Yehoba 'ilagudi
todumwalu weyahidi, ma hesi taudi loina
'ana toligehao weyahidi ma todeba pa'ala
weyahidi, taudi geya Yehoba sihe'asisiyane,
ma togala, ma bi'ibi'idi, ma toheliya, ma taudi
sinadiyao ma tamadiyao ma hali tomota wete
ladi tolohe'amasao, 10 wete toganawala ma
loheloheya 'idi 'eheloheloheyao ba'idadiyao
siganaganawala, ma tomota 'adi toyagahao,
to'e'abo'abowao, to'eta'wata'walulu 'abo'abodi,
ma wete he'ita dumwaluna 'ana toligehao.
11 He'ita dumwalunaina Yehoba 'oinega, tauna
'iboi ‘'asilala ma yaliyaya huhuna, ma 'igu
paihowa 'i'ebwaegauwa wasana yaguguyae
tomota 'oidiya.

Yehoba 'ina helau weyahina

12Ma wete 'ida Bada Yesu Keliso 'i'abihewaiwai
yegauwa 'igu paihowa bewa weyahina, 'oinega

yaloyauwedo, weyahina 'themisaegauwa, ma
paihowaina 'i'ebwaegauwa. 13 Mwalo geya
gide, ma hesi Keliso ya'ahwa galagalaeya
ma 'ina bodao yalosahiyediya, ma tuwa
Yehoba 'isanapuya 'abehega ginaula galadi

taugu yapaihowediya 'igu henuwa potapota
loinega, ma wete geya yahemisa, 'oinega
'''atemuyemuyegauwa. 14 Ma 'ida Badaina
'thelauwegauwa madouna ma hemisa ma helau
Yesu Keliso 'oinega 'i'ebwaegauwa.

15 Gwae bewa gwae moisa, ma 'ilobwaineya ma
tahemisae, weyahina Yesu Keliso bo'i bale'uwa
'itauyama togalaedi sabi 'abihetedi, ma hesi to-
galaedi mabwaiyadi 'oidiyega taugu tuwa gala
hedada.

16 Yehoba 'ina 'atemuyamuya 'oiguwa huhuna
bewa gide, 'abehega Yesu Keliso taugu togala
madouna weyahigu 'i'alama'i'ita, ma 'ane to-
gala mabwaiyadi si'itegau ma sisanapu taudi
wete 'eguma Keliso sihemisae yawasidi hataya
siloba. 17 Coinega Yehoba tahe'asisiyane ma
tahepwatuwe hataya, weyahina tauna 'aigeda
tuwa Yehoba moisa, geya sawasawahina ma 'ana
'ita ta'ita, geya 'ida 'amasa, ma hesi 'ina loina
'oida nata geya 'igumwagumwala. Emeni.

18 Natugu Timoti, 'unuwatuhuyahi mwalo
Yehoba 'ina topalopisai 'ino paihowa 'oiuwa
sihepwaila nugeteya, ma taugu gidemusa
yahegwaego ma 'upaihowadi, ma 'oinega
'uhewaiwai, 19 ma ma'ino hemisa ta ma'ino
nuwatuhu bwebwe'ana, tuta mabwaiyana
loidiya. Weyahina 'iyadao tupwadi nuwatuhu
bwebwe'adi silogwahatediya, 'oinega 'idi hemisa
siwe'a ta sibe'uwa. 20 Tobe'uwedi 'aigeda sanina
Aimenio, ma wete 'aigeda sanina Alekisana.
Siteluwaedi bo'i Seitani 'oina ya'ebwaediya ma
'thematasabuwedi ma sisanapu ma 'ane sahena
'ida Badaina si'ahwa'ahwa galagalae.

2

Cahwanoi Yehoba 'oina

1 Bewa 'igu loina 'imi miya hegogona 'oidiya,
nugeta watuluha ma wa'ahwanoi Yehoba
'oina, tomota mabwaiyadi weyahidi, ma'imi
loyauwedo Yehoba 'oina. 2 Gide kiniyao ma
toloinao weyahidi wa'ahwanoi, ma 'ane 'idi
loina 'idumwalu ma 'oinega tamiya daumwala

ma'ida mumuga mabwaiyana bwebwe'ana.

3 Cada to'abihetenaina Yehoba nuwanuwana
bewa gide ta'ahwanoi 'esa, 4 weyahina Yehoba

'ina nuwatuhuina 'abehega tomota mabwaiyadi
'idi pui 'oidiyega 'i'abihetedi, ma he'ita moisa
sisanapu.

> Yehoba 'aigeda tuwamo, ma wete 'aigeda
tuwa loheya sowasowana 'i'ewegita Yehoba
loina, tauna Yesu Keliso. 6 Weyahina Keliso
litagwaleya ta 'iboi 'ipwaoliyeya mabwaiyada
weyahida, ta wasaina bewa tuta 'ana lobwaina
moisa 'oina, Yehoba 'i'ebwaegita.

7 Coinega 'igu paihowa 'i'ebwaegauwa ma wa-
saina bewa yahehepwaili ma yaguguguyae ma
yahehe'ita taudi tomiya ganamuli 'oidiya, ma
lane sanapu moisa Yehoba 'oina sihemisae. Bewa
gwae moisa, geya 'abo.

8 Nuwanuwagu loheloheya tupwa mabwaiyadi
loidiya mumugadi sibwebwe'ana, ma nimadi
si'abilagasi ta si'ahwanoi Yehoba ‘'oina,
ma  sahena  sihehegamwagamwagu ma

sihehe'ahwalasalasa. o
910 'Wahiwahine wete nuwanuwagu siboi

sihepasadi mumuga bwebwe'adi 'oidiyega
weyahina beno totapwalolo 'ilobwaineya, ma

sahena wahidi sipasa hedadedi ma 'oina 'idi
tuta siuleule, ma sida pasa moisa, ma sahena
sigagagagasa. 11 Ma wete tapwalolo 'alona ma
'idi nuwatagwala he'ita sihesagohe, ma sahena
sigwaegwae. 12 Geya yatagwala ma wahiwahine
sihe'ita tapwalolo 'oina. Sahena siloiloina
loheloheya 'oidiya, ma hesi sida miyahenono
ma sihesagoha. 13 Weyahina Yehoba Adama
'ipaihowa nugeteya, ma muliyega Ibe. 14 Ma wete
Seitani 'ina 'abo 'oinega Adama geya 'iwe'a, ma
wahine hesi 'iwe'a ta 'ipui nugeta. 15> Ma bewa

tutaina 'oina wahiwahine 'idi tuta henatuna
'oina, Yehoba sawasawahina 'i'abihetedi, 'eguma

ma'idi hemisa, ma wete ma'idi helau, ma
mumugadi 'ehauna, ta dumwaluna.

3

Tohanugetao 'idi paihowa

1 Moisa tuwa, 'eguma taiya nuwanuwana
ma tapwalolo 'oina 'thanugeta, beno paihowa
bwebwe'ana, 2 ma 'ana loina bewa: mumu-
gana bwebwe'ana, mwanena 'aigeda tuwa, to-
toholo pa'ala ma'ina sanapu ta ma'ina he'asisi,
ma tauna wete taumanao 'adi to'itayahi, ma
wete tohe'ita bwebwe'ana, 3 ma sahena bwasi
galana 'inumanuma yauyaule, ma wete sa-
hena 'ihehegamwagamwagu, ma hesi mumu-
gana nuhana, ma geya 'ida 'ahwa panapanawa,

wete sahena wasawasa nuwana 'i'ewa'ewa.
4 Cilobwaineya tauna 'ina hada 'adi tomiyanao

'thanugete bwaibwainidi, ma 'ane natunao 'ina
gwae sihesagohe ma'idi he'asisi. 5 Ceguma lo-
heya geya natunao 'iloina hedumwaludi, tauna

geya sawasawahina ma Yehoba 'ina tohekale-
siyao 'iloina hedumwaludi, 'awa?

6 Ma sahena tohemisa hauhauna wahehesin-
uwe ma 'ithetohanugeta, nata gide 'ina nuwahane

'oinega 'ibe'u, gide mwalo Seitani 'ina nuwahane
loinega 'ibe'uwa.

7 Tohanugetaowedi 'ilobwainediya 'adi 'ahwa
bwebwe'ana siloba taudi geya totapwalolo
loidiyega, ma hesi 'eguma tomota tohanugetao
si'ahwa galagalaedi mumugadi weyahina, beno
gide Seitani 'ina si'wa 'oina tohanugetaowedi
sisi'wa.

8 Dikoniyao wete 'ilobwainediya ma mumu-
gadi 'ausalana ma'idi nuwatuhu dumwaludi, ma
sahena bwasi galana sinumanuma hedada, ma
sahena wasawasa 'oina sihehemisa. 9 Ma 'idi tap-
walolo 'ana sanapu dahwadahwaina si'abiyahi,
'idi nuwatuhu bwebwe'anega. 10 Ma 'eguma
taiyawedi loheloheya nuwanuwami wahesin-
uwedi ma sihedikoni, nugeta wa'ita 'idi hemata-
matana ma 'eguma mumugadi 'ausaladi taudi
beno walagudi, ma sihedikoni.

11 Mwanediyao wete gide ma'idi nuwatuhu
dumwadumwaluna, ma sahena ‘'iyadiyao
si'ahwa'ahwa galagalaedi, sahena bwasi galana
sinumanuma hedade, ma hesi siguibiga moisa.
12 Dikoni mwanena 'aigeda tuwa, ma natudiyao
ma 'idi susuwao sihanugete bwaibwainidi.

13 Dikoniyedi 'eguma siguibiga, beno nata to-
mota si'ahwa bwebwe'anedi, ma wete Yesu 'ana
hemisa 'oina sitoholo pa'ala.

14 Yanuwatuhuya nata muhemuhena ma
yatauyawa 'oiuwa, ma nugeta 'ino leta bewa

yaleleyawa, 15 ma 'eguma yaheheboi, leta
bewa 'oinega 'usanapu to mumuga tauda
totapwalolo 'ilobwainegita, beno tauda 'ida
Yehoba mayawasina 'ina boda 'alona, weyahina
tauda tohekalesiyao 'ina he'ita moisa 'ana
to'ita'ita yahinao. 16 Moisa tuwa, 'ida tapwalolo
'ana sanapu dahwadahwaina, ma hesi madouna,
beno Keliso weyahina:

Tauna 'ithetomotai masiha,

ma Yaluyaluwana 'oinega 'thewaiwaiya,

ma aneloseyao si'iteya,

ma wasana tupwa mabwaiyadi sihesagoheya,
ma gogo gabulena tomiyanao sihemiseya,

ma 'thaneya tupwa wasawasa 'oina.

4

Tohe'ita 'abo'abo weyahidi

1 Yaluyaluwa Tabuna ‘'ihepwaila latuwa
labehega tuta 'ana 'ebe gumwala 'oina tomota
tupwadi nata tapwalolo silogwahate ma
yaluyaluwa galadi ma Tomudulele 'idi he'ita
labo'abowedi sihesagohedi. 2 Tohe'itaowedi
tomota 'e'e'abo'aboidi, ma 'idi ‘'abowedi
weyahidi geya sida nuwanuwa.

3 Cidi 'abowedi bewa gide 'abehega hai gin-
aula galana, ma wete 'e'ahai tupwadi 'adi 'ai
si'ausidiya. Ma 'omi Keliso 'ana tohemisao he'ita
moisa wasanapuya 'abehega Yehoba 'e'ahai mab-
waiyana 'ipaihowediya 'ai weyahina, ma 'ane
ma'ida loyauwedo ta'ai'ai.

4 Ginaula mabwaiyana Yehoba 'ipaihowediya
bwebwe'adi, 'oinega weyahidi taloyauwedo

Yehoba 'oina, ma ta'ewedi, > weyahina Yehoba
'ina gwaeyega ma tauda 'ida 'ahwanoiyega
'i'abihe'ehau pwaidiya.

Yehoba 'ina topathowao mumugadi

6 Bewa loinaedi 'iyadao 'oidiya 'uhe'itaedi,
loinega 'owa Yesu Keliso 'ina topaihowa
bwebwe'ana, weyahina he'ita dumwaluna
Yesu 'ana hemisa weyahina 'umulimuliyedi,
ma 'oinega yaluyaluwau 'ihewaiwai. 7 Ma
he'ote'otetela besobesowedi geya Yehoba
loinega, sahena 'uhehesagohedi, ma hesi 'utoho
waiwai ma tuta mabwaiyana 'umumuga 'ausala
Yehoba matana.

8 Eema ginauledi tapaipaihowedi wahida 'ana
'abi weyahina, beno ginaula bwebwe'ana, ma
hesiyaluyaluwada 'ana 'abi ginaula bwebwe'ana
hedada, ‘'i'abihetegita 'ida tuta bale'uwa
weyahina, ma wete tuta 'inaonaoma weyahina.

9 Gwae bewa gwae moisa, sowasowana tatag-
walegita 'oina. 10 Weyahina tuta bewa 'oina
ma'ida hetapewa ma ma'ida guibiga, Yehoba
tahehemise tauna 'iboimo miyamiya hatayana,
tomota mabwaiyadi 'adi To'abihetena, 'eguma
sihemisae. Eeta 'ida nuwatuhuyahina 'oina ta-
laguya ma 'ane 'i'abihetegita.

11 Nuwatuhuwedi 'ulohatotowedi, ma
'uhe'itaedi tomota 'oidiya.

12 Tomota sahena sisinasinaligo weyahina
'abehega 'owa hewali tuwa, ma hesi 'ino gwae
bwebwe'ana, ma 'ino paihowa bwebwe'ana,
'ino helau, 'ino hemisa, ma mumugau 'ehauna

loidiyega 'owa 'ebe'ita taudi Yesu 'ana tohemisao
loidiya.

13 Ma wete tapwalolo 'alona Buki Tabu 'uhasili,
ma 'uguguya, ma 'uhe'ita 'ana siga yatauyawa.

14 Mwalo tapwalolo 'ana  babadao
si'abidebegowa, ma weyahiu sipalopisaiya 'ino
paihowa Yehoba weyahina, eeta paihowaina
weyahina  Yehoba  'i'abihe  waiwaiyego.
15 Coinega 'unuwatuhuyahi, ma paihowaina
loidiya sahena 'ulowahi'wata, eema tomota 'ino
hetapewa weyahina 'ane sigwae, “Moisa, Timoti
tauna toguibiga.”

16 Timoti, 'u'itayahigo, tuta mabwaiyana
luhe'ita moisa, ma 'ane Yehoba 'owa ma 'ino
tohesagohaowedi ba'idamwao 'i'abihetegomi.

)

Cida paihowao 'iyadao 'oidiya

1 Sahena babadao 'uheheliyedi, ma hesi
hohobigega 'ulohatotowedi, gide tuwa tamau
loina 'uhehegwaegwae, ma wete 'a pateyao
lu'ahwa'ahwa tasinaedi; 2 ma wahiwahine
madoudi 'oidiya mumugau gide sinamwao,
ma gumalaulau 'oidiya ma'ino nuwatuhu
bwebwe'ana ma mumuga 'ausalana 'oidiyega
'u'ahwa nuhunedi.

3 Hiwahiwapeyedi geya 'idi susumo
lu'abihetedi. 4 Ma 'eguma natudiyao
nana tubudiyao simiyamiya, beno taudi
'ilobwainediya ma si'itayahidi, ma 'ane mwalo
masedesedediya 'adi 'itayahina sihemaise.
Lemaedi bewa gide Yehoba 'ina 'ebe yaliyaya.

> Ma taudi hiwahiwapeyedi geya 'idi susumo
lulemedi, 'eguma Yehoba taunamo sihemiseya
ma 'oina si'ahwa'ahwanoi sabwelo ma
nihuwana 'oidiya. ¢ Ma taudi hesi yaliyaya
besobeso weyahina sinuwanuwatuhu, beno
taudi wahidi mayawasidi, ma yaluyaluwadi
si'amasa pwaiya. 7 Coinega guguya bewa
hiwahiwapeyedi 'u'ebwaedi ma simumuga
bwaibwaina ma 'ane sahena hali tomota
hiwahiwapeyedi si'ahwa'ahwa galagalaedi. 8 Ma
'leguma taiya 'ina susuwao bo natunao geya
'ida 'itayahidiya, beno tauna Yehoba 'ina he'ita
'ilogwahateya, ma tauna togala hedada 'abwa
taudi Yehoba 'ana touhalao.

9Hiwahiwapeyedi 'adi loina bewa: 'eguma 'adi
bolime sikisiti nana 'thane, ta mwanena mwalo
laigeda tuwa, 19 ma tomota matadiya mumugadi
dumwaluna, weyahina natudiyao 'adi 'itayahina
'oina sipaihowa bwaibwaina ma wete taumanao
ta tohekalesiyao 'adi 'abihetena 'oina, wete
tomiya mwau silemedi ma si'atemuyamuyaedi,
beno 'ilobwainediya ma tohekalesiya 'oidiya
siluhu, ma tohekalesiyaowedi 'oidiyega 'adi
lema, nana 'e'ahai, bo 'ale'o si'ewa. 11 Ma
hiwahiwapeyedi taudi geya sihe'ai'aihale, sa-
hena siluhuluhu bodaedi 'oidiya ma sigwaegwae
hemisa Keliso 'oina 'abehega nata geya sihaihai
hila, weyahina taudi nage gide nata 'idi gwae
hemisaina siligehi ma sihai hila. 12 Ma bewa
loinega Yehoba matana sigala pwaiya. 13 Ma
wahiwahineyedi wete si'e'elomiya besobeso ma
sitauya hali hada ma hali hada 'oidiya silolomugi
ma hali tomota weyahidi sigwaegwae dadanedi.

14 Coinega yanuwatuhuya hiwahiwapeyedi
taudi geya sihe'ai'aihale moisa sawasawahina
ma sihai hila, ma sihenatuna ma si'ita'ita
yahidi natudiyao ma wete 'idi hadao, ma 'ane
sahena 'ada sahiyao si'ahwa'ahwa galagalaegita
hiwahiwapeyedi mumugadi weyahina.
15 Weyahina tupwadi hiwahiwape siwe'a, 'oinega
Seitani 'ina 'eda 'oina simulimuliya.

16 Ceguma to wahine Keliso 'ana tohemisa ma
'ina susuwao tupwadi sihiwapeya, 'ilobwaineya
ma 'i'itayahidi. Ma tapwalolo 'ana tohanugetao
'idi paihowa hiwahiwapeyedi geya 'idi susumo
si'itayahidi.

17 Ma 'ami tohanugetaowedi 'eguma
silema bwaibwainigomi, 'omi wa'ita'itayahi
bwaibwainidi, beno 'idi guguya ma 'idi he'ita
maisana bwebwe'ana wa'ebwaedi.

18 Bewa weyahina Buki He'asisi 'oina Yehoba
'ina loina, 'igwaeya,

“Ceguma bulumakau 'ipaipaihowa witi huwaina
'oina, sawasawahina ma tupwana wete
'i'ai.”

Ma wete 'igwaeya,

“Topaihowa 'adi 'iluwana 'ilobwainediya ma
si'ai.”

19 Ceguma tomota tupwadi sihe'ewa
besobeso 'ami tohanugetao weyahidi, sahena
'luhehesagohe, ma hesi 'eguma tomota 'eluwa
bo 'etoi sihegwaego 'aigeda tohanugeta 'ina
pui weyahina, beno 'uyatala. 20 Ma 'eguma
tohanugeta 'ina pui 'u'italobeya 'uheliye boda
matadiya, ma 'ane taudi wete simatauta ma
sahena puiina 'oina siluhuluhu.

21 Bewa 'a hemataluwa 'oiguwega Yehoba ma
Yesu Keliso matadiya, ma wete aneloseyao hes-
ihesinuwaidi matadiya, 'abehega loina bewa
'umuliya moisa. Tomota mabwaiyadi 'uloinaedi
loina 'aigeda tuwamo 'oinega, ma sahena tup-
wadimo 'oidiya 'uloina waiwai, ma tupwadi
'oidiyega geya.

22 Tohanugeta 'ana hesinuwa 'oina sahena
'ulolo mwayamwayau. Nata gide 'ina pui dah-
wadahwaidi ma hesinuwa 'iloba, ta beno 'ana 'ita
gide 'ina puiyao 'oidiya 'u'abi'abihete. Ma 'owa
wete, 'uboi mumugau 'u'itayahi bwaibwaini.

23 Sahena we'ahamo 'unumanuma, weyahina
tuta baibaiwana 'uhelolohala ma gamwau
'imuyamuya, ma hesi waini tupwana 'unuma.

24Tomota tupwadi 'idi pui 'atamanega silatuwa
ma weyahidi 'adi loina nata siloba. Ma tupwadi
dahwadahwaidi 'idi pui, ma hesi 'abwa simiya
latu. 25 Gide wete paihowa bwebwe'adi tupwadi
simiyamiya latu, ma tupwadi 'abwa nata simiya
latu, weyahina geya sawasawahina ma simiya
dahwana.

6

1 Topaihowao 'adi loina ma 'idi babadao
sihe'asisiyanedi, ma sihematamatanedi. Ceguma
geya, tomota tupwadi 'idi he'itao si'ahwa gala-
galaedi, ma sigwae, “Yehoba 'ana tohemisao
taudi ma hesi geya sipaihowa bwaibwaina.”

2 Wete topaihowaowedi 'eguma 'idi babadaedi
ba'idadiyao si'ahwa tasina Keliso 'ana hemisa
loina, ma 'ane sahena 'idi babadaowedi 'adi

he'asisi silololagu, ma hesi sowasowana si-
hetapewa waiwai weyahidi, ma 'ane 'idi pai-
howa bwebwe'ana 'themadou, weyahina 'idi
babadaedi taudi Keliso 'ana tohemisao, 'oinega
'idi helauwega ma sida paihowa 'oidiya.

Tohe'ita 'abo'abo weyahidi

Loinaedi 'uhe'itaedi tomota 'oidiya. 3 Ma
'eguma taiya 'ina he'ita hagana, ma 'ida Bada
Yesu Keliso 'ina gwae dumwaludi geya 'ida
muliyediya, ma he'itaedi mumuga bwebwe'ana
weyahina 'ilogwahatedi, 4 tauna 'ina nuwahane
'loinega 'thenainaida moisa, ma nuwanuwana
'ithe'ahwa panapanawa. Taudi nage gide
tohe'ipi'ipi moisa ma tohegamwagamwagu,
wete toheliya ma tosiwapa. > Coinega 'iyadiyao
ba'idadiyao sihe'ahwa panapanawa, ma 'idi
nuwatuhu galadi weyahina nata he'ita moisa
geya sisanapu, ma hesi 'idi nuwatuhu 'abehega
Yehoba 'ana he'asisi 'oinega 'idi wasawasa
madouna sida loba bale'uwa.

6 Ma hesi tauda 'ida wasawasa hagana. Yehoba
'ana he'asisi 'oinega sawasawahina 'iloinaegita,
ma hesi wasawasa bale'u 'ana loba sahena
weyahina tanuwanuwatuhu. 7 Weyahina tauda

mwalo manima daisidamo talatuma bale'uwa,

nata wete manlma daisidamo bale'u bewa
ta'ebesine. 8 Coinega 'e'ahai ma 'ada 'ale'o

weyahidi tayaliyaya, ma ginaula mabwaiyadi
weyahidi sahena tanuwanuwa hedada.

9 Ma taudi wasawasa 'ana tohemisao nata
Seitani 'ina ‘'ebetohona 'oina sisi'wa, ma
siboi 'idi nuwatuhu besobesowedi 'oidiyega
si'abihegala hiledi, ta 'abwa taudi beno hesilae



1 Timoti 6:10 Xiv 1 Timoti 6:16

moisa siloba. 10 Weyahina wasawasa 'ana
nuwa'ewa beno puiyao huhudi, ma wete 'iyadao
tupwadi wasawasa si'ebesa hedadeya, 'oinega
tapwalolo moisa si'ebesineya, ma 'ebenuwagala
mabwaiyana silobeya.

Ceda bwebwe'ana weyahina

11 Timoti, 'owa hesi Yehoba 'ina topaihowa,
loinega bewa mumugaina 'oinega 'u'itayahigo,
ma mumuga dumwaluna 'umuliye, bewa gide

'eda'eda bwebwe'ana ma hemisa ma helau
ma 'alama'i'ita ma wete hohobiga. 12 Ma wete

tapwalolo 'ana paihowa bwebwe'adi 'oidiya
lutoho ma 'uhewaiwai, ma yawasiu miyamiya
hatayana wete 'u'abiyahi, weyahina mwalo
Yehoba 'ithesinuwegowa, beno tutaina 'ino
hemisa 'uhepwaila latuwa tomota mabwaiyadi
matadiya.

13 Cowa Timoti yaloinaego Yehoba matana,
tauna ginaula mabwaiyana yawasidi 'ana
to'ebwaya, ma wete Yesu Keliso matana,
tauna mwalo Ponitio Pailato 'oina gwae
moisega 'igwaeya. 14 Ma 'igu loinaina 'abehega
hemataluwaedi 'umuliye bwaibwainidi, ma
sahena 'eta 'oina 'uwe'awe'a, ma 'ana siga 'ida
Bada Yesu Keliso 'abwa 'thilama.

15 Weyahina nata 'abwa tuta hesihesinuwana
loina, Yehoba Yesu 'i'abilatuhe. Yehobaina
toloina 'aigeda tuwa ma ‘'asi'asilalana, ma
toloinao mabwaiyadi 'idi toloina, ma wete
babadao mabwaiyadi 'idi bada.

16 Yehoba 'iboimo miyamiya hatayana, ma
geya 'eta taiya gide. Ma 'ina tupwa geya
sawasawahida ma ta'ita, weyahina 'asilala

hedada, ma geya sawasawahina Yehobaina
ta'ita, ta 'ina wasawasa ta 'ina waiwal nata
geya sigumwagumwala. Emeni.

17 Ma bale'u 'ana wasawasao 'uhemataluwedi,

ma sahena sinuwanuwahane 'idi wasawasa
weyahidi, ma wete sahena sihehemisa 'abehega

nata 'abwa 'ebe 'abihetena siloba 'idi wa-
sawasaedi 'oidiyega, weyahina wasawasaedi

gumwagumwalidi. Ma hesi tuwa Yehoba 'iboi
'oina sihemisa, weyahina Yehoba 'iboi to'ebwaya
bwebwe'ana, ta 'ida 'ebe yaliyaya mabwaiyana
tauna 'oinega silatulatuma.

18 Ma wete wasawasaedi 'uhemataluwedi
ma paihowa bwebwe'adi ta helau ta 'ebwaya

loidiyega sihewasawasa moisa. 19 Bewa 'oinega

'adi maisa bwebwe'ana tuta 'inaonaoma 'oina
siloba, beno yawasidi moisa.

20 Timoti yo, ginaulaedi Yehoba 'i'ebwaegowa
lu'itayahi bwaibwainidji, ma sanapu
'abo'abodi ma he'ahwa panapanawa besobeso
sahena 'umulimuliyedi. 2! Weyahina taudi
nuwatuhuwedi 'adi tomuliyao 'idi hemisa Yesu
'oina 'iwe'a.

Yehoba 'ina helau 'oiuwa.
Taugu Paulo.

